
Rajt
II-Mellieha tinbidel

‘ Mons. Dun Mosé Debono

Ghalaqt il-85 sena, u minn dakinhar sal-lum rajt kif il-
Mellieha nbidlet minn rahal ghal belt, il-bini l-antik twaqqa’
u rega’ nbena f’wiehed modern, u kemm il-mentalita u
I-hajja tal-Mellehin, inbidlu bhal-lejl ghal nhar.

Fi tfuliti gawdejna l-innocenza, il-gabra fil-familja,
ir-rispett lejn il-genituri, 1-ghalliema tal-Iskola, lejn il-
Pulizija, lejn 1-Awtoritajiet Ekklesjasti¢i u Civili. Konna
familji b’numru kbir ta’ wlied. Il-familja tieghi stess kienet
komposta mill-genituri — Guzeppi u Maria u minn ghaxar
subien u erba’ bniet, u gatt ma rajna l-genituri iddisprati!
Kienet hajja ta’ hafna sagrific¢ju u tbatija — hekk iva. Imma
l-istess ulied tal-familja, sa minn ¢kunithom, kienu jkunu
ga geghdin jesperimentaw it-tbatija tal-genituri. Allura, il-
fsied ma kienx jezisti. L-iktar, il-Melliehin, kienu bdiewa,
u l-mara kienet tahdem flimkien ma’ zewgha fir-raba’
— u aktarx, kienet tahdem daqsu wkoll. Anke t-tfal kienu
jkunu ga bdew jesperimentaw it-tbatija u s-sagrific¢ju ta’
x’jigifieri trid tahdem biex taqla’ l-ghajxien tieghek ta’
kuljum. It-tifel kien jitghallem isuq il-baghal bil-karrettun,
jitghallem jahrat bil-mohriet, ried jitghallem isaqqi 1-ghalqa
u kif iwassal I-ilma mill-ghajn mimlija bl-ilma ghal matul
il-kanali sakemm jibda jsaqqi 1-ghalqa. It-tfal, flimkien ma’
missierhom u ommhom, fuq il-qiegha, {’Lulju u " Awwissu,
f’xemx taqli l-ankri, kienu jitghallmu kemm trid tbati biex
tidres il-qamh ghalih, idderrih billi bil-pali tal-injam u bl-
imdieri (plural ta’ midra), il-midra kienet bhal furketta kbira
tal-injam billi jghollu t-tiben u l-qamh flimkien, sakemm,
imbaghad, permezz taz-ziffa tar-rih, jintghazel il-qamh mit-
tiben mis-sifa (it-tiben 1i jkun tqatta’ rqiq hafna permezz
tad-dris tal-annimali u tar-romblu tal-hadid mimli bi xfafar
li jqattghu, migbud mill-baghal jew mill-hmara. Ir-rizultat
ta’ dak ix-xoghol iebes, it-tfal sa minn ¢kunithom, kienu
jitghallmu kemm tohrog tbatija, qabel ma tiekol bic¢a hobz!

Inkwantu ta’ skola, tghallimna wkoll, imma ma kellniex
il-kumditajiet bhalma ghandhom illum it-tfal. Lanqas ma
kellna kumdita bizzejjed ta’ trasport bil-karozzi bhalma
ghandhom illum l-istudenti biex imorru fi skejjel ohra
barra mill-Mellieha. U lhaqt ukoll zmien l-ahhar gwerra
mill-1939 sal-1945. Tlieta biss kienu l-istudenti Melliehin
fi skejjel sekondarji, dawn kienu: Edward Camilleri li,
iktar tard sar Surmast tal-Iskola, Godfrey Wettinger li sar
professur 1-Universita u Mose Debono 1i mar it-Technical
School ghall-iskola u hjata, iktar tard mort is-Seminarju
biex nasal ghas-Sacerdozju.

Fi tfuliti, ftit li xejn, ahna 1-Melliehin kellna kuntatti
ma’ Maltin ohra. Pero, l-irgiel haddiema tal-bini — bennejja

u manwala u haddiema fit-Tarzna kien hemm dejjem.
Izda 1-Mellieha kienet tara Maltin u Ghawdxin ohra biex
jirringrazzjaw lill-Madonna ghal xi weghdiet li jkunu
ghamlu, jew biex jitolbuha ghax-xita, ghal kontra xi marda
qattiela, biex tehlisna mill-istragi tal-gwerra, u bhala
ringrazzjament lill-Madonna li spiccat il-gwerra.

Ghall-habta tas-snin 1960 u 1-1970, il-Wied ta’ Ghajn
Zejtuna nghata ghall-bini, u nholoq hafna xoghol ghall-
Mellehin. Imbaghad bdew jinbnew il-lukandi ghax bdew
gejjin it-turisti. Anke l-lukandi pprovdew hafna xoghol.
Il-mara tad-dar ma baqghetx tohrog mid-dar bil-fardal
imdendel ma’ qaddha. Bdiet tkun eleganti iktar. U wara
x-xoghol, l-irgiel ukoll bdew johorgu ’l barra mid-dar,
mhux iktar bl-istess ilbies tax-xoghol imma bi hwejjeg ahjar
u nodfa. Bla dubju, anke z-zghazagh u t-tfal, bdew jidhru
iktar eleganti. Fir-rahal bdew jidhru hwienet 1i ssib fihom
il-mehtieg kollu ghall-hajja. Bdejna nindunaw li ma kienx
hemm iktar ghalfejn tohrog ’il barra mill-Mellieha biex
tixtri par zarbun, biex tixtri libsa, ghodda ta’ kull kwalita
ghax-xoghol. Il-mastudaxxi armaw b’makkinarju mill-
aqwa, u dahlu snajja ohra kapaci ghal kull xoghol mehtieg.
Fil-Mellieha qatt ma kellna nies ghazzenin, la fl-imghoddi,
u lanqas issa. II-Mellehin maghrufin ghall-bzulija taghhom
u li jafu jfaddlu I-flus 1i jkunu batew hafna ghalihom.

FI-1948, infetah  ghall-Maltin, il-bieb  ghall-
emigrazzjoni. U eluf ta’ Maltin u Ghawdxin, u fosthom
mijiet ta’ Mellehin, telqu lejn 1-Awstralja, il-Kanada,
I-Amerika u l-Ingilterra. Tista’ tghid li fil-maggoranza
I-kbira ta’ familji Mellehin, kollha kellhom xi hadd, jew
xi whud emigraw lejn pajjizi 'l boghod minn Malta. Mill-
familja tieghi stess, telqu erbgha. Bl-emigrazzjoni, il-Baned
kollha Maltin u Ghawdxin, hadu majnata kbira u fonda
ghax sifrulhom hafna bandisti. U dik id-daqqa ta’ harta,
damet madwar ghoxrin sena tinhass, sakemm il-baned
regghu bdew jirpiljaw mill-gdid.

F1-1947, nibed il-‘Kor u Orkestra Marija Bambina’
fil-Mellieha. Mill-familja tieghi konna erbgha, l-ewwel li
hadna sehem: Pija u Wigi bil-kurunetta, Leli jkanta (kien
ukoll jaf idoqq il-klarinett), hija Edwardu u jien konna bil-
vjolin ghax ahna t-tnejn konna l-ewwel Mellehin li bdejna
nitghallmu l-vjolin ghand professur. Is-solista bil-vjolin tat-
Teatru Rjal u dak kien Maestro Wistin Camilleri.

Fis-snin 1947 sal-1967, jigifieri fiz-zmien il-parrokat
tal-Kappillan Dun Frangisk Xuereb, 1-ghaqdiet religjuzi
kienu fl-aqwa taghhom; l-Azzjoni Kattolika bil-frieghi
kollha tal-irgiel, nisa, genituri, tfajliet, subien u bniet; iz-

Zghazagh Haddiema Nsara; genituri u tfajliet; Legjun ta’
Marija; rgiel u nisa u anke tfal.

Fis-snin 1950 sal-1970 saru hafna ghalliema Mellehin
fl-iskejjel tal-gvern u dawn hadmu hafna sabiex il-Mellieha
tkompli tghaddi ’l quddiem fil-formazzjoni spiritwali u
fl-edukazzjoni ¢ivili u jiena sirt sacerdot fI-1956, u dak
li gbart u hzint mis-seminarju, ridt inwasslu lill-parro¢ca
tal-Melliecha izda mhux ridt biss, izda fil-fatt hekk
ghamilt, u hekk ghadni sejjer. L-ewwel haga li ghamilt,
organizzajt it-taghlim tal-katekizmu, sahhaht u komplejt
norganizza l-ghaqda tal-abbatini li kienet ga twaqqfet xi
sena, sena u nofs qabel mill-Kanonku Dun Guzeppi Delia,
bl-approvazzjoni tal-kappillan Dun Frangisk Xuereb.
L-ewwel organizzaturi kienu: Edward Camilleri (Surmast
tal-Iskola), Karmelo Muscat (Impjegat mal-Water Works
separatament), u Pawlu Deguara (li iktar tard sar Sacerdot
Gizwit). Mela, il-bidu tal-ghaqda tal-abbatini, inbdiet bejn
nofs 1-1954 u 1-1955. U billi kont imsahhar (u ghadni) bil-
mod ta’ kif San Gwann Bosco kien jirnexxielu jigbed it-tfal
u z-zghazagh lejh billi kien ihaddem din il-massma tieghu
konvenzjoni kbira li: “Jekk l-edukatur irid jigbed it-tfal u
z-zghazagh lejh, l-ewwel irid jaghmel dak li jridu huma,
imbaghad huma jaghmlu dak 1i jrid hu”, jiena dan bdejt
nipprattikah sa mill-bidu nett. U fost ohrajn, ghamilt ground
tal-futbol f’tat-Tomna ’1 fuq mill-grawnd tal-gvern li hemm
illum. Dan kien hdejn il-gibjun fil-qué¢cata tal-gholja. Kont
krejt zewgt ghelieqi kbar hdejn xulxin li kienu traskurati, u
bil-ghajnuna ta’ erba’ guvnotti, it-tfal I-ohra kellhom fejn
jilaghbu.

Sa qisu 1-1936 fil-Mellieha kien ghad ma hawnx toroq
bl-asfalt, hlief dik biss li llum hi Triq il-Kbira u Triq Gorg
Borg Olivier u Triq il-Marfa. Il-kumplament tat-toroq
I-ohra kien ghadhom bit-trab u bix-xahx. U kien hawn
tlieta jew erba’ merhliet ta’ naghag u moghoz ghax kwazi
kull familja kellha l-istalla fid-dar taghha stess. U fl-istalla
kien ikun hemm; in-naghag u, jew il-moghoz, fniek, tigieg,
hamiem. U ghalkemm kien ghad hemm il-faqar, il-familja
kienet moqdija tajjeb b’dawk l-annimali. Izda b’dawk in-
naghag u l-moghoz li kienu jinhargu kuljum mill-istalel
biex imorru wara r-rghajja ghall-mergha fil-kampanja, it-
toroq minn fejn kienu jghaddu, kienu jinksew bil-hmieg
taghhom, u minhabba f’hekk kien ikun hawn hafna dubbien,
u fuq kollox, il-mard tal-ghajnejn, l-iktar, it-trakoma, kien
popolari hafna, minhabba n-nuqqas ta’ ndafa, anke d-deni
rqiq kien komuni wkoll, minhabba 1i 1-halib tal-moghoz ma
kienx jitghalla!

Sal-1949 il-Mellieha kien ghad ma kellhiex id-drenagg,
I-ilma tal-vit, u lanqas dawl elettriku. Izda meta mbaghad
dahlu dawn kollha, dahlet l-igjene u n-nies bidet tkun iktar
attenta ghall-indafa u s-sahha tal-gisem.

Niftakar li z-ziju Dun Anton Debono jgorr, kwazi
kuljum, it-tfal zZghar lejn i¢-¢imiterju — ghax kien ghad ma
hawnx kura. Ma kienx hawnx kura, mhux fil-Mellieha biss,
jew f’Malta biss, imma mkien fid-dinja. II-vera kura nbdiet
mal-invenzjoni tal-penisilin minn Alexander Fleming li
giet uzata hafna fl-ahhar Gwerra Dinjija (1939 — 1945). Ma
kinitx tkun storja rari hafna 1i kont tisma’ li omm mietet
mat-twelid tat-tarbija. U I-morda kienu jibqghu fi djarhom
sa mewthom u meta t-tabib kien jordna biex il-pazjent/a
jittiehed l-isptar, il-Mellehin konnha tal-femha li, mejjet /
mejta, se jigi lura — ghax ftit li xejn kien ghad hawn kura
ta’ fejqan.

Niftakar li I-bdiewa u l-haddiema, gabel ma jmorru

ghax-xoghol kienu jisimghu quddiesa tal-ewwel — f1-4.30
jew fil-5 ta’ filghodu. U I-maggoranza tal-ulied, kienu
jmorru ghal quddiesa kuljum, u s-santwarju kien bil-bosta
ffrekwentat bil-bosta ghall-qima lejn il-Madonna milli ahna
[lum.

Niftakar li l-maggoranza tat-tfajliet, sakemm kienu
jaslu ghaz-zwieg, kienu jkunu tghallmu sewwa l-hajja tal-
familja; kienu jkunu tghallmu l-hjata, il-bizzilla, ir-rakkmu;
il-bjankerija kienu jkunu hadmuha kollha huma. B’dan irrid
nghid li, meta ragel kien jizzewweg tfajla ta’ dik il-kwalita
kien ikollu biex jiftahar li mohhu mistrieh li dik se tkun
mara ghagqlija u tal-galbu.

Rajt ukoll 1i minhabba I-partiti politi¢i, gieli nqala’ xi
ftit tal-inkwiet minhabba ideat differenti, il-poplu Malti,
dam ma mmatura biex jaccetta ideat ta’ partit li ma kienx
jemmen fih.

Illum inkwantu, hawn hafna u hafna mezzi iktar
minn zmien tfuliti. Imma x’gara b’dawn il-mezzi kollha?
Hafna nies geghdin jinqatghu ghalihom wahedhom ghax,
alla taghhom sar it-televizjoni, l-internet, il-mowbajl.
Qieghed jigri i, ghalkemm wiehed jista’ jkollu hafna studji,
madanakollu, ma jafx igib ruhu ta’ nies man-nies; ma jafx
jghid ‘grazzi’, ‘jekk joghgbok’, ma ‘jafx isellem’. Ir-rispett
u l-apprezzament lejn min ikun ghamillek il-gid, ftit li
xejn ghadhom jinhassu, ibda min-nuqgqas ta’ rispett lejn il-
genituri, lejn 1-ghalliema, lejn il-qassisin, lejn il-pulizija,
lejn l-awtoritajiet ekklesjasti¢i u ¢ivili.

L-egoizmu jinhass sewwa kullimkien; “l-aqwa li nkun
moqdi jien, u ma jimpurtanix minn kemm ingieghel lil
haddiehor ibati minhabba wi¢¢i”. Ghal hafna wlied, il-
genituri ma jifhmu f’xejn, mhumiex moderni. Ghal numru
ta’ zghazagh, l-esperjenza li jkunu ghaddew minnha
I-genituri taghhom — ta’ ferh, niket, tbatija, fallimenti
u successi, xejn ma tkun tiswa ghalihom, u jaghmlu ta’
rashom. Imbaghad, halli jinqabdu f’hafna fallimenti —
ghax huma jkun dehrilhom li ma ghandhom bzonn parir u
twissija minn hadd!

Fl-ahhar c¢ensiment 1i sar mill-knisja f’Malta biex
ikollna stampa cara ta’ kemm imorru ghall-quddiesa s-Sibt
filghaxija u fil-Hadd, irrizulta li fil-Melliecha jmorru biss 52
fil-mija, bhal f’Malta kollha. Jigifieri kwazi nofs il-poplu
tal-Mellieha, abbanduna anke l-quddiesa tal-Hadd. Anke
dan ir-rizultat juri falliment fil-hegga ghar-religjon.

I1-Mellieha, sa 50 sena ilu, kienet meqjusa minn Maltin
ohra bhala “ Ta’ wara lI-muntanji”. Ghidilhom, illum, kemm
geghdin jarawha I-Mellieha, bhala post mill-isbah f"Malta,
tant li, il-Mellieha, saret post ta’ villeggjatura u turistika.
U kemm in-nies li gew joqghodu I-Mellicha, kemm
ihossuhom ixxurtjati li lahqu post fejn jibnu djarhom, jew
fejn irnexxielhom jixtru post fil-Mellieha!

Maltin ohra kien ghadhom ma jafux japprezzaw il-
¢miel tan-natura li biha hija mzejna 1-Mellieha. Anke fl-
iskejjel i fihom konna mmorru, lilna tal-Mellieha, xejn ma
kienu japprezzaw id-doni li kellna — imma dejjem urejna
li mohhna kien ilahhaq daqgs taghhom, u izjed ukoll ghax
ahna konna nistudjaw u napprezzaw is-sagrific¢ji li konna
naghmlu biex nohorgu kuljum ’il boghod mill-Mellicha
biex nitghallmu skola, snajja’ u ghax-xoghol.

Nara differenza kbira fil-hajja ta’ kuljum, tal-poplu
Melliehi, minn meta sirt qassis, fis-17 ta’ Marzu 1956,
sal-festa tal-Vitorja 2013. Madankollu, dejjem ippruvajt
naggorna ruhi mat-taghlim tal-knisja, biex inkun nista’
niswa ta’ gid lill-poplu Melliehi.

